
«‘Sotto voce’ deiturikoa
‘Ahotsak eta itzalak’ gisara
argitaratu da azkenean»
MAIXA ZUGASTI IDAZLEA

Urte luzez isilpean lanean aritu eta gero, denbora laburrean bere bigarren
eleberria argitaratu du tolosarrak. ‘Ahotsak eta itzalak’ liburuak Gerra zibila du
abiapuntu eta tartean «indarkeria, ankerkeria, gaizkia» izango dira   // 4-5

Errutina
madarikatua
madarikatu dute 
Tolosako Plaza Zaharrak ehunka herritar hartu
ditu, «Ez zaude bakarrik» mezua ozen adierazteko.
Honela, babesa erakutsi diote eraso matxista
salatu duen adin txikiko emakume tolosarrari // 5

Villabonako
udalbatzak bat
egin du
ekainaren 10eko
giza katearekin 

Gure Esku Dagoren
mozioa onartu dute 
EH Bilduk eta EAJk; zerga
politikaren inguruan
berriz, desadostasunak
izan dituzte bi alderdiek// 3

«Zerbitzu
publikoaren
defentsa edonon
egin behar da»
INMAKULADA VILLA
MEDICUS MUNDI

Villak osasun publikoaz
hitz egingo du bihar,
Tolosako kultur etxean,
Medicus Mundiren azken
argitalpenean oinarrituta // 2

Tolosako eta Ibarrako udalek eta mugimendu feministak egin dute deialdia. I.U.



Imanol Garcia Landa Tolosa

Medicus Mundi gobernuz kanpo
elkarteak hitzaldia emango du
bihar, 19:00etan, Tolosako kul-
tur etxean. Elkartearen Gipuzko-
ako presidenteak, Inmaculada
Villa Mendiburuk, emango du
hitzaldia, eta orain gutxi atera

duten Osasunerako eskubidea-
ren aurkako mehatxuak Euska-
din argitalpenaren inguruan
izango da solasaldia.
Zer azalduko duzu hitzaldian?
Egin dugun azterketa aurkeztu-
ko dugu. Medicus Mundiko 
EAEko hiru elkarteok sustatu
dugu. Medicus Mundin 50 urte
daramatzagu lanean osasun es-
kubidearen alde, beti garapen bi-
dean dauden herrialdeei begira.
Baina ikusten genuen hemen
zerbitzu publikoen pribatizazio-
ei buruz asko hitz egiten zela, eta
jakin nahi genuen osasungintza
nola dagoen gure erkidegoan,

eta ikusi zer nolako mehatxu
dauden, uste dugulako osasun
zerbitzu publikoaren defentsa ez
dugula beste leku batzuetan egin
behar bakarrik, hemen ere egin
beharra dagoela. Hortik sortu
zen azterketa hau egitearen
ideia. Garapenerako Lankidetza-
ren Euskal Agentziak proiektu
bat onartu zigun eta kontaktuan
jarri ginen EHUrekin. Bertan
ikerketa talde bat dago osasuna-
ren gizarte-baldintzatzaile eta
aldaketa demografikoari buruz-
koa, OPIK izenekoa, eta beraiek
egin dute azterketa. Guk doku-
mentu bat atera dugu, laburtuta,
eta hori ari gara zabaltzen hitzal-
dien bitartez. 
Zer ondorio atera dira azter-
ketatik?
Adibidez, gizarte-baldintzatzai-
leek osasunean eragiten dutela,
eta ondorioztatzen da osasun
txarragoa dutela gizarte klase ba-
xuagokoek. Azkenean, gizarte-
baldintzatzaileek osasunean
eragiten dute, eta baita osasuna-
ren zuzentasunean ere; osasun
arretarako aukera ez baita berdi-

na, klase sozialaren arabera edo
ikasketa mailaren arabera aldatu
egiten da. Eta hori hemen gerta-
tzen da. Adibidez, bizi esperan-
tza Bilbo Zaharra auzoan Gastei-
zen baino hamar urte baxuagoa
da. Osasun sistema denona da,
baina izan dezakegun osasun es-
talduraz aparte, hainbat desore-
ka sozial ematen dira osasunean
eta hauek osasunaren zuzenta-
sunean eragina dute. 
Beste zer ondorio atera dira
azterketan?
Osasungintzaren finantzazioari
buruzko azterketa ere egin da.
Estaldura unibertsala duen sis-
tema dugu, baina krisia hasi ze-
netik, eta murrizketak egin dire-
netik osasungintzan, ikusi dugu
klase ertainetan seguru priba-
tuen kopurua hazi egin dela, eta
handitzen doala. Eta hori meha-
txu bat da osasun sistema publi-
koentzat.
Tolosaldean dagoen egoera
aztertu da?
Azterketak EAE hartzen du bere
gain, eta egiten dio erreferentzia
hitzartutako zerbitzuei. Hau da,
osasun estaldura publikoa izanik,
hornidura esku pribatuetan da-
goen kasuei. Gardentasunaren
gaia ere aipatu beharra dago. Hi-
tzartuta dauden erakundeek diru
publikoa kudeatzen dute, baina
diru publiko horren kudeaketa-
ren inguruko gardentasuna ilun
samarra da. Bi zentro zehazten
dira azterketan, Onkologikoa eta
Asuncion Klinika, urtero 20 mi-
lioi euro baino gehiago jasotzen
dituzten zentro hauek.  
Azterketak gomendiorik
ematen al du?
Azterketak erradiografia bat egi-
ten du EAEn nola gauden era-
kusteko. Neoliberalismoak pix-
kana bultzatzen du zerbitzu pu-
blikoen kudeaketa
pribatizatzera. Gure aldetik pro-
posatzen duguna da ikuskaritza
bat sortzea, hain justu adi egote-
ko horren inguruan, ez dadila
pribatizaziorik hasi. Eta hori
gertatuz gero, salatzea. Hau da,
kontrol mekanismoak indartzea
osasun publikoa pribatizatu ez
dadin, eta osasun publikoa bera
defendatzeko. Bestalde, jendea-
ren parte hartzea funtsezkoa da,
azken finean guztion artean de-
fendatu behar dugun eskubide
bat delako. Eta bide horretan la-
nean ari diren herritarren plata-
formak babesten ditu Medicus
Mundik. 

ATARIA

«Osasun publikoa guztion
artean defendatu behar
dugun eskubidea da»
INMACULADA VILLA MENDIBURU
MEDICUS MUNDI GIPUZKOAKO PRESIDENTEA

Osasun publikoa defendatzeko deia egiten
dute Medicus Munditik.  Zerbitzu publikoak
pribatizatzeko joeraren mehatxuez hitz
egiten du elkartearen argitalpen berriak.

Lana

Zerbitzaria.Goierriko jatetxe bate-
rako zerbitzari bat behar dugu, ilun-
tzeetan lan egiteko. Kotxea izatea

beharrezkoa. Etorkizunean lan tal-
dean sartzeko aukerekin. Harrema-
netarako telefono zenbakia:
943806206.

IRAGARKI LABURRAK

Bertso Eskolako
ikasleen bertso saioa,
gaur eskolan
BIDANIA-GOIATZ // Ikasturte
amaierako bertso saioa egingo
dute gaur Bertso Eskolako ikas-
leek. Txinkorta eskolan izango
da, 17:30ean hasita, emanaldia.
Bertan ondorengo bertsolariek
parte hartuko dute: Intza Iraeta,
Ainhoa Aldalur, Anartz Dorron-
soro, Garazi Muñoa. Eneko Ara-
mendi, Aratz Eskisabel, Manex
Eskisabel eta Urko Sasiain.

Erretirodunen 
Eguna ospatuko 
dute igandean
BIDANIA-GOIATZ // Ekainaren
3an Erretirodunen Eguna ospa-
tuko dute Bidania-Goiatzen. Egi-
tarauarekin 11:15ean hasiko da,
meza nagusiarekin. Hau amai-
tzean, herriko dantzarien saioa
izango da. Ondoren, Kontseju ta-
bernan bazkaria izango da,
14:00etan hasita. Bazkarirako
izena emateko Kontseju jatetxe-
an egin behar da, eta horretarako
azken eguna bihar izango da.

Betizu jatea egingo
dute Ugarten
ekainaren 23an
AMEZKETA // Urtero bezala, aur-
ten ere betizu jatea antolatzen
ari dira Ugarteko Amuarrain el-
kartetik. Ekainaren 23a, larun-
bata, aukeratu dute horretarako.
Bazkaria Ugarteko pilotalekuan
izango da, eta ohi bezala
14:00etan egingo dute. Helduek
25 euro ordainduko dute eta
haurrek, 12 urtera arte, 5 euro.
Betizu jatera animatzen denak
Amuarrain elkartean, Goikoe-
txea tabernan edo Ametzan
eman behar du izena. Ordainke-
ta egunean bertan, ekainaren
23an, egin beharko da. Izena
emateko azken eguna ekainak
20a izango da. 



Ekainaren 10eko giza katean parte
hartzeko deia luzatu du udalbatzak
Villabonako udalak onartu du Gure Esku Dagok aurkeztutako mozioa eta atzera bota du
Gipuzkoako aberatsenei zergak jaisteko erreformaren aurka EH Bilduk proposatutakoa

Jon Miranda Amasa-Villabona

Amasa-Villabonako udalbatza-
ren gehiengoak bat egin du Gure
Esku Dagok ekainaren 10ean an-
tolatu duen ekimenarekin eta
bando baten bitartez, giza katean
parte hartzeko deia luzatuko die
herritar guztiei. Erabaki hori ba-
besteko, argazkia atera zuten as-
telehenean batzar aretoan mo-
zioa babestu zuten zinegotziek;
Batzarrean parte hartu zuten
guztiek, Maria Luisa Arijak izan
ezik, sozialistak proposamena-
ren kontra bozkatu baitzuen. 
Gure Esku Dagoren izenean

hitz egin zuen kide batek eta giza
katerako deialdia eginez herrian
kartelak jartzeko tokia murritza
dela aipatu zuen: «Esan digute
udalak ordenantza bat onartua
duela hori arautzeko. Gure as-
moa ez da legearen kontra joatea,
baina inguruko herriekin konpa-
ratuta baztertuta sentitzen gara.
Ba al dago alternatibarik hori
saihesteko?». Aipatutako orde-
nantza hori, oraindik ere ez dago-
ela onartuta jakinarazi zien Gure
Esku Dagoko kideei EH Bilduko
zinegotzi Xabat Labordek. «Pu-
blikoki ikusgai dago jendeak bere
helegiteak jarri ditzan eta trami-
tazio guztia bete arte, indarrean
dagoen ordenantza 1989koa da.
Hortaz, zuek jarritako kartelak
kentzeko erabakia, udal gober-
nuaren borondate politikoaren
arabera dago».
Haserre erantzun zion Labor-

deri Eneko Urdangarin jeltzale-
ak: «Irakurketa oso partidista da
egiten duzuna eta herri ordezkari
batek hitz horiek esatea oso larria
da». Urdangarinen esanetan, gai-
nera, «1989ko ordenantzak dio
pankartak ezin direla jarri eta
udal erakundeetan jartzekotan
beti baimena eskatu behar dela».
Gure Esku Dagoko kideek agertu-
tako kezkari erantzunez, gaia bi-
deratuko dutela jakinarazi zuen
ordezkari jeltzaleak.

ZERGA POLITIKAZ EZTABAIDA
Giza kateari babesa emateko al-
derdi abertzaleak batu ziren be-
zala, EAJk eta PSE-EEk bat egin
zuten EH Bilduk aurkeztutako
mozioaren kontra egiteko. Gi-
puzkoako aberatsenei zergak
jaisteko erreformaren aurkakoa
zen koalizio abertzaleak aurkez-
tutako testua eta Arijak, Batzar
Nagusietan bere taldeak bozkatu
zuenarekiko «koherentziaz»
eman zuen mozioaren aurkako
botoa. «Diziplina hutsagatik?»,
galdetu zion EH Bilduko Labor-
dek, «halako zerbait», erantzun
zion zinegotzi sozialistak. 
EH Bilduk aurkeztutako mo-

zioan aipatzen denez, «Gipuzko-
ako 38 aberatsenek, batez beste,
408.316 euro gutxiago ordaindu-
ko dute urtero eta guztira 15,5 mi-
lioi euro gutxiago jasoko ditu Gi-
puzkoako Foru Ogasunak». Ego-
era horren aurrean, fortuna
handien gaineko zerga bere ho-
rretan mantentzea eskatu zuen

koalizio abertzaleak eta Amasa-
Villabonako Udalak publikoki
adieraztea ez duela «aberatsenen
mesedetan ezarri den 'zerga ez-
kutua' delakoa babesten». Foru
Aldundiari mendekotasuna du-
ten familiek jasotzen dituzten la-
guntzetan murrizketarik ez egi-
teko proposamena ere jasotzen
du EH Bilduren proposamenak,
baina atzera bota zuten PSE-EE
eta EAJko zinegotziek. Ibon Ariz-
nabarreta jeltzaleak aipatu zue-
nez, «fiskalitatea hemen aipa-
tzen diren lau puntuak baino za-
balagoa da eta eztabaida hau gai
hori landu dutenek egin behar

dute, gaiaz ezagutza dezente
handiagoa dutelako». 

ZUZENKETA ESKAERA
Osoko bilkuraren hasieran eta
aurreko bilkurako akta onartze-
rako garaian, Labordek Amavi
udal aldizkarian agertutako arti-
kulu bati egin zion erreferentzia:
«Idatzi horretan nire ahotan esan
ez nituenak jarri dira eta gainera,
aurkeztu ez zen mozio baten al-
bistea ematen da». EH Bilduko
ordezkariak jokatzeko modu hori
ez dela «batere egokia» aipatu eta
zuzenketa egiteko eskatu zion
udal gobernuari. «Eta behin zu-

zenduta, Amavi aldizkariaren
hurrengo alean ere horrela ager-
tu dadila». Eskaera aintzat hartu-
ko zutela jakinarazi zion Arizna-
barretak udal gobernuaren ize-
nean. 
Herenegun egindako ohiko

osoko bilkuran, EH Bilduren abs-
tentzioarekin, 2017ko ekitaldiari
dagokion kontu orokorra onartu
zen, eta besteak beste, udal in-
bentarioaren eguneraketa onetsi
zen aho batez. Gainera, udal hile-
rriaren araubide eta jarduera
araudiaren lehenengo aldaketari
hasierako onarpena eman zioten
zinegotziek. 

Santio festetako pilota
txapelketetan izena
emateko aukera
AMASA-VILLABONA // Behar Za-
nak antolatu ditu txapelketak.
Eskuz binaka, pilota goxoz ariko
dira federatu gabeak; palan bi-
naka gomazko pilotarekin; teni-
seko pilotarekin palaz binaka
emakumeak; eta frontenis txa-
pelketa ere antolatu dute baila-
rako herritarrentzat. Izen ema-
teak ekainaren 10ean bukatzen
dira. Argibideak: beharzanape-
lota@gmail.comhelbidean.

Arte eszenikoen
topagunea egingo
dute Asvinenean
ADUNA // Ekainaren 11tik 17ra
gauzatuko da Topa izeneko eki-
mena eta tailerrak, inprobisazio
gaua, kabareta eta musika afri-
kar kontzertuak izango dira,
besteak beste. Egonaldia, zirku
ikuskizun batekin amaituko
dute.Topagunearen inguruko
informazioa lortu edo izen ema-
teko, 606 226 486 telefonora dei-
tu daiteke, edo bestela, idatzi as-
vinenea@gmail.comhelbidera.

Bihar ikasleek ipuin
solidarioak kontatuko
dituzte Zizurkilen
ZIZURKIL // Urtero egin ohi den
gisan Plazida Otaño Aiztondoko
liburutegian eta Atxulondo kul-
tur etxean ipuin solidarioak
kontatuko dituzte Zizurkilgo
ikastetxeetako ikasleek. 15:15ean
abiatuko da emanaldia. El Salva-
dorreko Segundo Montes komu-
nitatearekin senidetuta dago Zi-
zurkil eta hemengo umeek ere
hango ikastetxeekin badute ha-
rremana.

Pentsiodunen
mobilizazio jendetsua
Berdura plazan
AMASA-VILLABONA // 75 pertso-
na inguru bildu ziren astelehe-
nean Villabonan, Duintasuna
Jubilatu eta Pentsiodunen el-
karteak egindako deialdiari
erantzunez. Hurrengo deialdiak
ere iragarri zituzten: ekainaren
9an Tolosan manifestazioa egin-
go da 12:00etan Plaza Zaharretik
abiatuta eta ekainaren 11n mobi-
lizazioa egingo da Errebote pla-
zan, 12:00etatik aurrera.

Iturri-bueltako
apustuan izena eman
daiteke dagoeneko
ASTEASU // Igandean egingo
dute Muskerraren Eguna. Goiz
osoan zehar ekitaldiak izango
dira, eta eguerdian, 13:00ean,
iaz arrakasta handiarekin estrei-
natutako eta parte hartu nahi
duen orori irekitako Iturri-buel-
tako apustua egingo da. Udale-
tik jakinarazi dutenez, nornahik
eman lezake izena, udaletxean,
herriko tabernetan edota 943 69
19 07 telefonoan.

EAJko eta EH Bilduko hautetsiek bat egin dute Gure Esku Dagok ekainaren 10erako deitu duten giza katearekin. J.M.



Ane Urkola

Maixa Zugastik (Tolosa, 1973)
Ahotsak eta itzalak liburua argi-
taratu du. Gerra Zibila da istorio-
aren oinarria, eta bestelako gaiak
ere lantzen ditu: erbestea, isilta-
suna, heriotza...; pertsonaien
atzean dauden argi eta ilunak.
Atzera begirada, etorkizuneko
egia osatzeko.
'Ahotsak eta itzalak' da elebe-
rriaren izenburua. Zergatik?
Nik urte askotan Sotto voce izen-
burua erabili nuen. Joxe Miel Ba-
randiaranen txosten batean, Ze-

raingo irakasle batek esaten
zuen jendeak Soto vocce-
ean –ahapeka, italieraz–deitora-
tzen zituela Elizak egindakoak.
Atentzioa eman zidan espresio
hori erabiltzeak, eta esanahia-
rengatik izen hori jarri nion ele-
berriari. Inaxio Mujika editoreak
proposatu zidan euskarazko
izenburua jartzeko, eta esanahi
beragatik Ahotsak eta itzalak
izenburua jarri genion. Izan ere,
pertsonaiek bere iragana berres-
kuratzen dute, aurkitzen dituzte
ahotsak, isiltasunak, ausentziak,
itzalak eta presentziak...

Zure semearekin batera hazi
den eleberria dela diozu.
Nire seme zaharrenak 17 urte
ditu, eta haurdun geratu nintze-
nean bururatu zitzaidan ideia.
Egia esan, niri gogorra egin zi-
tzaidan; umeak txikiak ziren, ne-
katu egiten zara, eta lotan dau-
denean horrelako lan batekin ja-
rraitzea gogorra da. Hala ere,
narrazio laburren ondoan, histo-
ria luzeak erakargarriagoak egi-
ten zaizkit, jarraipen bat eska-
tzen dutelako. Amaierako pun-
tua kostatzen da non jarri...
Noiz jarri diozu azken puntua?

[Barreak] Nik uste dut editoreak
jarri duela. Bi aldiz laburtu nuen
nik nahi nuelako, eta gero noiz-
bait jarri behar da amaierako
puntua. Behin ere ez duzu ondo
ikusten... Nahiko perfekzionista
naiz.
Dokumentazio lanak garran-
tzia handia izan du eleberri
hau egiteko garaian?
Bururatu zitzaidan Gerra Zibilari
buruzko istorio bat egitea; erbes-
tea oso gogorra iruditzen zait.
Garai historiko horretaz doku-
mentatu egin behar izan dut;
izan ere, fikzioa den neurrian,
benetakoa dirudien zerbait egin
behar duzu. Dokumentatu behar
da ingurua sortzeko, zein gauza
bizitzen diren jakiteko, garai ho-
rretan gertatzen direnenen berri
izateko, etab. Dokumentazio lan
hori egiterako orduan topatu ni-
tuen Joxe Miel Barandiaranek
bildu zituen 136 testigantza ho-
riek. Hala ere, ez da nobela histo-
riko bat; hori oso garbi nuen.

Hain zuzen, ‘omenalditxoa’
ere egin nahi izan diozu.
Apaiztegi bat agertzen da libu-
ruan, eta bertan apaiz batek aile-
gatzen direnen testigantzak ja-
sotzen ditu. Aita Basarte da, eta
beti eduki dut gogoan Aita Ba-
randiaranen irudi abegikorra.
Testigantza horiek ere erabili
dituzu istorioa idazteko. Zer
topatu duzu bertan?
Oso-oso hurbilak dira. Ezagutu
dut jendeak zer bizi zuen garai
horretan; horrek asko laguntzen
du antzeko istorioak sortzeko.
Bederatzi urteko umetxo baten
istorioa dago, hanka galtzen
duena; Manuel Intxaustiren iru-
dia, erbestera zihoan jendeari la-
guntzen dion gizona...Azken ba-
tean, hemengo jendeak konta-
tzen zizkion gertaerak dira.
Badira horien artean tolosar

batzuen –Aitzol, Juan Sesé, Ig-
nacia Marquet eta Adrian Laski-
bar– testigantzak jasotzen dituz-
ten lau txosten. Sansineneata-

A. URKOLA

«Atentzioa sufrimenduak
ematen dit, zentzu guztietan»
MAIXA ZUGASTI
IDAZLEA
Maixa Zugasti idazleak bere bigarren eleberria
argitaratu berri du: ‘Ahotsak eta itzalak’. Gerra zibilaren
inguruko istorioa kontatzen duen fikziozko eleberria da.

rrak ere Aita Barandiaranen la-
gunak ziren; Pilartxoren irudia
azpimarratu nahi nuke.Nik eza-
gutu nuen emakume zoragarri
hura; nire izeba Kaxilda Munño-
aren, Ikastolako andereñ̃oaren,
irakaslea izan zen eta lan ugari
egin zuen kultura munduan.
Fikzioa eta errealitatea uztar-
tzen dituzu, beraz.
Elikatu egiten dira. Dena fikzioa
da, baina errealitateko kontue-
kin elikatzen da istorioa.
Zein da eleberriaren muina?
Gerra Zibilak eztanda egin baino
lehen, aita batek erbestera alde
egiten du bere bi seme txikiekin.
Han, etxe batean egoten dira hi-
labete batzuk, ezkutatuta. Han-
dik ere ihes egiten dute, baina
biharamunean sarraski bat ger-
tatzen da. Seme txikiak, handi-
tzen denean, jakin nahiko du zer
gertatu den bere ama eta arreba
txikiarekin, haiek beren herrial-
dean gelditu zirelako.

Erbesteari garrantzia handia
eman diozu, ezta?
Bai, aita eta bere semeek Sarzi-
nara alde egiten dute, eta Sarzi-
nak badu nolabaiteko sinbolis-
mo bat. Erromatarrek horrela
deitzen zioten gainean zerama-
ten zamari. Ez nuen leku konkre-
tu batera lotu nahi; kasu hone-
tan, erbestea irudikatu nahi
nuen, ez zuen horrenbesteko ga-
rrantziarik leku bat izan edo bes-
tea. Zama hori, nostalgiaren tris-
turari lotuta dago; hori dauka er-
besteak.
Gaurkotasun handiko gaia
ere bada erbestearena. Aipatu
izan duzu kezkatzen zaituela
gazteek nola bizi duten trans-
misio hori.
Bai, nik uste dut eleberriaren
helburuak hiru direla. Fikzioa
denez, bizitza agertzen da; bizi-
tza latzago bihurtzen da horrela-
ko egoera batean. Hor jarraitzen
dute maitasunak, gorrotoak,
traizioak... eta horri buruz haus-
nartu daiteke. Txosten horiez
edo memoria historiko horretaz
hitz egiteko aukera ere ematen
du eleberri honek eta gaur egun
gertatzen ari denaz hitz egiteko.
Egunero bost pertsona hiltzen
dira Mediterraneo itsasoan; per-
tsona bakoitzak bere istoria du,
eta gu kezkatu gara gureek alde
egin dutenean, gure umeek... Li-

Asko gustatzen zait
errealitatearen 
eta dirudienaren
arteko jokoa

Guztia fikzioa da,
baina errealitateko
kontuekin elikatzen
da istorioa

buru guztiek bizitza ekartzen
dute eta irakurtzen ari zaren mo-
mentuan, liburu horretako isto-
rioak bizitzen ditugu; horrek beti
laguntzen du pertsonak uler-
tzen.
Eta zuk zer aukeratu duzu bi-
zitzatik eleberrian islatzeko?
Niri atentzioa sufrimenduak
ematen dit, zentzu guztietan.
Horrelako istorioen ernamuina
izaten da; hortik abiatuta, fik-
ziozko istorio bat josi dut. Indar-
keria, ankerkeria, gaizkia...ho-
rrelakoak azalduko dira, erreali-
tatean ere ikusten ditudanak.
‘Egia’ bilatzearen beharraz
ere mintzatu zara.
Asko gustatzen zait errealitatea-
ren eta dirudienaren arteko jo-
koa. Istorioan, ume batzuek per-
tsonaia bat modu batekoa ikus-
ten dute, manipulatu egiten ditu
neurri batean.

Handitzen direnean, ordea,
bestelako egiak ezagutzen dituz-
te, beste ikuspegiak ere behar di-
tuzte. Bestela, guk nahi duguna
soilik ikusten dugu, eta hor dau-
de argiak eta itzalak. Itzalak ere
bi zentzu izan ditzake: babesten
zaituen zerbait izan daiteke, bai-
na egia ezkutatzen badu, kalte-
garria ere izan daiteke.
Isiltasunak ere garrantzia
handia du eleberrian, ezta?
Bai, aitak ez die ezer esaten se-
meei, ez du ezer egiten, alde egi-
ten du. Umeek, lehendabizi,
amorrua sentitzen dute, aitak ez
dielako azalpenik ematen. He-
rrian, isiltasun mota asko daude:
gaizki ikusiak edo bekaizkeriak
sortzen duena, esaterako. Niri
amorru handia ematen dit beste-
ak babesteko edo ez sufriarazte-
ko erabiltzen dugun isiltasunak.
Isiltasun batek izan ditzake ikus-
pegi ezberdinak; nik, adibidez,
behar dut isiltasuna bizitzan.
Izan ditzake konnotazio ezkorra-
goak ere; adibidez, gure istoria
gertukoenak isiltasunarekin es-
taltzen baditugu bake itxura
eman nahian, kalte handiagoa
sor dezakegu zauri asko egon

daitezkeelako. Nik uste dut zen-
bait kasutan isiltasuna okerrena
dela: nik uste dut zintzotasuna
behar dela gauza horietaz hitz
egiteko, bestearen mina ulertze-
ko edo egia bilatzeko.
Isiltasunarekin batera, zer
beste baliabide erabili duzu is-
torioa idazteko?
Baliabideak baino gehiago, gaiak
dira. Beti daude mamuak; horie-
tako bat da heriotzarena. Herio-
tza batzuk daude gerrarekin lo-
tutakoak, eta beste batzuk bizi-
tzaren zati direnak. Adibidez,
emakume asko gelditu ziren
alargun nire inguruan. Teresa
Luis gabe gelditzen denean, Te-
resak Luisen istorioa osatzen du,
baina isiltasun latzarekin egiten
du topo. Izan ere, Luis eleberri
bat idazten hasten da, baina
puntu batera arte iristen da. Ba-
tzuetan ez dakigu zergatik ez
duen aurrera egiten, zerbait
gehiago jakiteko beldurra duela-
ko, edo nahikoa zaiolako. Gero,
Teresak osatzen du eleberri hori.
Hiru idazleren liburuak ere ira-
kurri nituen alarguntze proze-
suari buruz; horrek gerturatu
egiten zaitu errealitate horreta-
ra.
L.A.A. argitaratu zenuen,
orain 'Ahotsak eta itzalak'...hi-
rugaren eleberririk baduzu
buruan?
Hernanin kokatuko dut istorioa.
Laskorain Ikastolan ibiltzen nin-
tzenean, Iurreamendi Egoitzatik
pasatzen zen bidea, eta antzeko-
tasunak ditu Hernaniko leku ba-
tekin. Gertaera batetik abiatuko
da guztia.
Hainbat urtez ezkutuan lane-
an aritu ostean, hilabete gu-
txitan bi liburu argitaratu be-
rri dituzu. Zer moduz darama-
zu guztia?
Nahiko urduri nabil, dena da be-
rria: elkarrizketak, aurkezpe-
nak... Baina opari bat izan da eta
oso pozik nago. Liburuak jendea-
ri istorioak kontatzeko bide di-
ren neurrian, pozgarria da orain
irakurleengana iristea.

«Ez zaude
bakarrik» 
Ehunka herritar batu dira Tolosako
Plaza Zaharrean adin txikiko
emakume tolosar batek salatutako
eraso matxistari erantzuteko 

Itzea Urkizu Arsuaga 

Errutina madarikatua madarika-
tu dute, beste behin, eskualdeko
ehunka herritarrek. Azken hila-
betean hainbat izan dira Tolosan,
indarkeria matxistaren harira,
antolaturiko bilkurak, eta atzo-
koa adin txikiko emakume batek
etxebizitza batean jasandako era-
soa salatzeko hitzordua izan zen.
Tolosako eta Ibarrako udalek eta
mugimendu feministak eginda-
ko deialdian, babes osoa azaldu
diote erasoa jasandako emaku-
meari, eta irmo azaldu diote, ez
dagoela bakarrik: «Emakume bati
eraso egiten dioten bakoitzean,
guztioi egiten digute eraso», azal-
du zuten adierazpenean.

Horrela, indarkeria matxistaren
sustraietara jo nahi izan zuten,
azalduz, egiturazko desberdinta-
suna dela gaitz horren jatorria.
Gainera, erantzukizun osoa eraso-
tzailearena dela ere ekarri zuten
gogora: «Emakumeek ez dute, se-
kula, bizi izandako indarkeriaren
erantzukizunik, ordua, tokia nahiz
janzkera edozein direla ere».

Horrela, ohartarazi zuten bi no-
rabide direla, ezinbesteko, ma-
txismoa desagerrarazteko. Ema-
kumeak, ahalduntzera, antola-
tzera, saretzera eta babestera
deitu zituzten: «Nazkatuta gaude,
baina ez etsita, eta ezinbestekoa
zaigu Autodefentsa Feminista».

Halaber, gizonekoak ere deitu
zituzten, feminismoarekin bat
egitera eta beren maskulinitatea
zalantzan jartzera: «Gizon eredu
bakarra nagusitzearen arrazoia
ulertu behar dute, eta gero irauli.
Gizon bakoitzari dagokio, beraz,
norbere buruari eta inguruari
maskulinitate eredu berriak exi-
jitzea». Eta balizko maskulinita-
te eredu berri horiei ere begiratu
zieten: «Eredu berri horietan, se-
xualitateak ezin du emakume-
enganako indarkeriarekin eta
dominazioarekin lotuta egon».

ERAKUNDEEN BABES ZABALA
Hitzordura batu ziren, hainbat
herritarrekin batera, mugimen-
du feministako ordezkariak, To-
losako eta Ibarrako udal ordez-
kariak, Miren Elgarresta Gipuz-
koako Foru Aldundiko
Berdintasun zuzendaria eta Ei-
der Mendoza Gipuzkoako Batzar
Nagusietako lehendakaria.

Olatz Peon Tolosako alkateak
nabarmendu zuen, udalak eskura
dituen baliabideak eskaini dizkio-
la erasoa jasandako emakumeari.
Halaber, jarrera matxistek Tolosan
lekurik ez duela gogorarazi zuen:
«Duela hilabete ere, plaza honetan
elkartu ginen, horrelako jarrerei ir-
moki ezetz esateko. Guk, ez dugu
horrelako gertakaririk nahi, ez To-
losan, ez beste inon, eta hori lortze-
ko lanean jarraituko dugu».

Tolosako Plaza Zaharrean bildu dira erasoa salatzeko. I. URKIZU



Fase ezberdinak
IV. ATARIA PILOTA TXAPELKETA

ESKUZ

BENJAMINAK B

IBARRA

Karrera-Artola 16
Arruabarrena-Altuna 9
Elduaien-Gorostidi 16
Etxeberria-Juantorena 7
Zuriarrain-Lasa-Domintxin 16
Oruezabal-Lertxundi-Urdapilleta 5
Garaikoetxea-Leo 8
Garmendia-Zubillaga 16

BERROBI

Iraola-Navarro 16
Errandosoro-Zaldua 8
Aizpuru-Aranberri 0
Otegi-Maioz 16 
Plaza-Zufiria 16
Goikoetxea-Alijostes 9
Saizar-Ugartemendia-Bercianos16
Zabala-Maiza 8

BENJAMINAK A 

ALBIZTUR 

Gonzalez-Erro 13 
Saralegi-Munduate 16
Mujika-Olasagasti 2
Altuna-Unanue 16
Jauregiberri-Pablo 16
Gartzia-Zaldua 9
Santxez-Ayestaran 16
Aranburu-Agirrezabala 4

ALEBINAK 

ALKIZA

Gibelalde-Tejeria 16 
Odriozola-Goenaga 0 
Otermin-Zabala 16 
Karrera-Tejera-Artola 15

INFANTILAK 

AMEZKETA 

Mendizabal-Sorarrain Atzeratua 
Aranburu-Aranburu

Elola-Aramendi 18
Esteban-Iturrioz 4
Gorostidi-Gorostidi 15
Etxabe-Arrillaga 18

LIZARTZA

Agirre-Huitzi Atzeratua 
Belauntzaran-Tejera
Iztueta-Aranzadi Atzeratua
Agirrezabal-Lanzeta

PALAZ

ALEBINAK

ALTZO

Polo-Sarasola 8
Maiz-Urkola 20
Tejeria-Zubillaga 20
Beyonce-Otegi 1

INFANTILAK 

ALTZO

Carrasco-Agirre-Uzkudun 17
Maiz-Urkola 20
Carrasco-Agirre-Uzkudun 20
Izagirre-Sarasola 0

KADETE-JUBENILAK

ZIZURKIL

Urkola-Karrera 17
Olano-Murua 25
Usabiaga-Aranburu 24
Iturriotz-Herrero 25

ARGAZKI GALERIA

Argazki galeria:
www.ataria.eus/bereziak

Piragua, BTT
eta Aralarko
zeharkaldia,
Zumardiarekin

Erredakzioa Tolosa

Zumardia natura,hekzuntza eta
kirola uztartzen dituen proiektu
berritzailea da. Hainbat ikastur-
teko trebakuntza du jada atzean
eta hurrengoaren lanketan ere
hasiak dira. Izan ere, Zumardia-
eskola udara begira lanean ari
da, eta hiru ikastaro iragarri di-
tuzte jada: piragua, BTT eta
mendi zeharkaldia egiteko au-

kera izango da, datozen astee-
tan.
Ekainean ekingo diote pira-

guismoari, eta BTT nahiz mendi
zeharkaldiak uztailean izango
dira. Zumardiak azaldu du, beste
zenbait jarduera ere antolatuko
dituztela; aurrerago iragarriko
dituzte xehetasunak.
Honela, eskuragarri dago hiru

ikastaroetarako informazioa eta
izen-ematea, zumardia.eus-en.

BTT eskainiko den ikastaroetako bat da. ATARIA

Ekainean hasiko dira piragua
ikastaroak, eta uztaila hasieran
gainerakoak; izen-emateak zabalik
dira jada ‘zumardia.eus’-en



50 urte beteko ditu
Pala Txapelketak
Berazubiko frontoian jokatzen den txapelketan izena
emateko epea igandean amaituko da; antolatzaileek
emakumeei deialdi berezia egin diete, parte hartzeko eskatuz

Asier Imaz Tolosa

Berazubiko Pala Txapelketak 50
urte beteko ditu aurten. Ekaina-
ren 11 eta uztailaren 20 artean jo-
katuko da txapelketa, eta gizo-
nezkoentzat eta emakumeen-
tzat antolatu dute. Izena
emateko epea ekainaren 3an
amaituko da, igandea bera bar-
ne. Oraingoz gizonezkoetan 14
bikotek eman dute izena; ema-
kumeetan bakarrak. Antolatzai-
leek emakumeei deialdi berezia
egin diote, izena eman dezaten
eskatuz.   
Berazubiko Pala Txapelketa

1968an hasi ziren antolatzen,
«frontoia inauguratu eta urte ba-
tera», dio Jabi Iraola egungo an-
tolatzaile taldeko kideak. «Ha-
siera hartan Tolosa CF-ko bazki-
deentzat bakarrik zen. Ondoren,
1992an, eskualdera zabaldu
zen». Txapelketa 2016an ireki
zuten guztiz Jabi Iraola eta bere
kideek: «Duela hiru urte Tolosa
CF-ko pilota arlotik pala sekzio
bat sortzeko eskatu ziguten. Ho-
rrela hasi ginen txapelketa anto-
latzen, eta erabakia irekia izatea
erabaki genuen». 
Iaz pilotalekuak 50 urte bete zi-

tuen. Lanketa berezia egin zuten

urteurrena ospatzeko. «Txapel-
keta hau ez da inoiz izan gizonen-
tzat bakarrik. Emakumeek ere
parte hartu izan dute bikote mis-
toetan. Iaz, hala eta guztiz ere,
emakumeen txapelketa antola-
tzea erabaki genuen. Sei bikotek
eman zuten izena». Aurten bide
beretik jarraitu nahi dute, baina
arazoekin topatu dira: «Bakarrak
eman du izena, eta jendea ani-
matu nahi dugu, penagarria
izango zelako iaz hasitako bidea-
ri jarraipenik ez ematea. Ea igan-
derako gutxienez beste bost biko-
tek izena ematen duten». 

Gizonezkoetan lehen eta biga-
rren mailak jarri dituzte, inguru-
ko beste hainbat pala txapelke-
tan egiten den bezala.  

40 EURO ETA KAMISETA
Izena emateko bi aukera daude.
Bata, tolosacfpala@gmail.com
helbidera idatzita. Bestea,  635 74
15 74 zenbakira Whatsapp me-
zua bidalita. Pilotari bakoitzak
20 euro jarri beharko ditu. Ordai-
netan txapelketan erabiliko du-
ten kamiseta gorria edo urdina
jasoko dute. Partidak 30 tantora
izango dira. 

41. edizioan oraindik berritzeko zegoen Berazubiko pilotaleku txikia. ATARIA

Larunbatean, Lezaman

U rte osoko lanaren sa-
ria izan genuen la-
runbatean. Bigarren
mailan, bigarren pos-
tuan geratu den Ath-

letic B izan genuen Usabalen
Euskal Kopako finalerdietan
aurkari. Tolosako emakumezko-
en historian lehen aldia zen tal-
de bizkaitarrak gure herrian jo-
katzen zuela, eta beraz, erakar-
garritasun handiko partida zen. 
Aste osoan urduritasuna na-

barmena izan zen taldekideon
artean… Nola babestu dezakegu
gure atea? Nola gelditu ditzake-
gu aurkariak? Horiek eta beste
zenbait galdera egiten ginen el-
karri. 
Larunbatean, aldageletara

sartzeko kiroldegi kanpoan bil-
duta geundela iritsi zen Athletic
handia autobusean. Jokalariak,

bi entrenatzaile, prestatzaile fisi-
koa, fisioa, masajeetarako ohea...
guztiak autobusetik jaitsi ziren
gure begiradapean eta urdurita-
sunean. 
Guk geure ohiko errutina ja-

rraitu genuen: aldageletan mo-
txilak utzi eta zelaiara igo ginen
baloia pixka bat ukitu eta elka-
rrekin hizketan egotera. Orain-
goan, aldiz, musikaren erritmo-
an dantza pixka bat ere egin ge-
nuen, bozgorailu handi bat jarri
baitziguten zelaian (Antxonen
burutapenak). Halako batean
Imanol eta Saioa iritsi zitzaizki-
gun Anoetako Kuadrilla Egune-
tik eta aldagelara sartu ginen.

Partidari dagokionez, denbo-
raldia etxean agurtzeko neurri-
koa izan zen: eskakizun fisiko eta
taktiko handikoa, edozein jokal-
di borrokatu beharrekoa... 0-3ko
markagailuarekin bukatu ge-
nuen, leher eginda baina ahal
izan genuen guztia emanda. Lei-
rek markagailua estreinatzeko
aukera ere izan zuen baina pu-
blikoaren «Uuuuiiiiiii...»-an ge-
ratu zen.
Partida garrantzitsu honetan,

beste behin, publikoak ez zigun
huts egin. Oraingoan gainera,
guraso, izeba-osaba, aitona-
amona, kuadrillakoak, lagunak,
kategoria txikiagoetako jokala-
riak eta beste zenbait interesdun
ere gerturatu zitzaizkigun ani-
matzera, eskertzekoa benetan.
Azkenik, larunbatean, finaler-

diko itzulera izango dugu Leza-
man, eszenatoki polita, garaipe-
nerako?
Aupa Tolosako neskak!

Aulkitik
Maddi Garikano
Tolosa CF

Behar Zana
festarako prest
Pilota eskolako eta Santio Jaietako
Txapelketako izen-emateak zabalik

A. Imaz Amasa-Villabona

Ostegunean hasiko da Villabo-
nako Behar Zana Elkartea 72. ur-
teurrena ospatzen. Lau eguneko
egitaraua antolatu dute. Kirol,
musika eta gastronomia ekital-
diekin. Elkartetik bazkide zein
herritarrak gonbidatu dituzte
festara. 
Bestalde, datorren ikasturtean

pilota eskolan aritzeko izena
emateko epea zabalik dagoela
azaldu dute Behar Zanatik. 

Aurten izen-ematea internet
bidez egingo dute. Lotura ata-
ria.euswebgunean dago. Zalan-
tzak argitzeko beharzanapelo-
ta@gmail.com helbidera idatzi
behar da. 
Azkenik, Santio Jaietako Pilo-

ta Txapelketan parte hartzeko
izen-emateak ere zabaldu dituz-
te. Palaz, eskuz eta frontenisean
jokatzeko aukera izango da. In-
ternet bidez eman beharko da
izena, eta lotura hori ere
ataria.euswebgunean dago. 

72. BEHAR ZANA FESTA, EGITARAUA
Maitzak 31, osteguna

18:00.Pilota solasaldia Gurea an-
tzokian. Moderatzailea, Jon Eskude-
ro. Pilotariak, Patri Espinar, Maider
Mendizabal, Joxi Lopetegi, Aitor Zu-
bieta eta Xabier Tolosa.

Ekainak 1, ostirala

17:00.Txupinazoa Bolatokian. 
17:30.Bola tiraldia, haur eta hel-
duentzat. 
18:00.Sagardo dastatzea bolato-
kian. Eguraldi txarrarekin Berdura
Plazan. Buruhandi eta erraldoiak.
Herriko kaleetatik Loatzo Musika
Eskolako Geronimo Dultzaila Talde-
koak. 

Ekainak 2, ostirala

10:00.VII. Xake Txapelketa, Behar

Zanaren egoitzan. Pilota eskolako
haurren txapelketako finalak. 
13:00.Pilota eskolako haurren eta
pilotarien bazkaria Behar Zana el-
kartean. 
16:00.Pilota jaialdia. Joko garbi parti-
da; kirol egokitua; gomazko paleta
eta eskuz binaka. 
19:00.Meza, hildako bazkideen
omenez. 
20:15.Bazkideen afaria.
23:15.Behar Zana Danborrada.

Ekainak 3, igandea

09:00.Diana Loatzo Musika Eskola-
ko Geronimo Dultzaina Taldearen
eskutik. 
11:00.Errebote partida. 
14:30.Gonbidatuen bazkaria elka-
rean.  



Gizarteratzeko moduez

Inmakulada ikastetxeko Gizarteratzea zikloko ikasleak izan dira
azken bisitariak ‘Ataria’-ko erredakzioan. Komunikabideez,
komunikatzeaz, gizarteratzeaz hausnartzeko baliatu da bisita. 

Erredakzioa Tolosa

A TARIA ohituta dago
ikastetxeen bisitak
jasotzera, gutxiago
ordea helduen bisi-
tak artatzera. Orain-

goan, Inmakulada ikastetxeko
Gizarteratzea zikloko ikasleen
txanda izan da. Lehenik ATARIA-
ren jatorria, egitekoa, eguneroko
martxa, albisteen trataera mahai
gainean jarri zaizkie. Horrek atea
ireki eta hausnarketarako auke-
ra ere eman du. Hitzaldia, gutxi-
naka elkarrizketa bihurtu da eta
segidan baita komunikazioaren
inguruko solasaldia ere.   

Ikasleek, besteak beste, euska-
razko tokiko komunibide txiki
batean aritzeak sortzen dituen
zailtasunak ezagutu nahi izan di-
tuzte, edota albisteen aukeraketa
nola burutzen den, edota objekti-
botasuna zein puntutan ematen
den, edota albisteak interneten
kontsumitzaileak ekarpen eko-
nomikorik sor dezakeen...

BI NORABIDEKO ELKARRIZKETA
ATARIA-ren errealitatea ezaguta-
razteaz gain, bisitariena ere ezagu-
tzeko baliatu da bisita. Horrela, 30

ikasleren ordezkari gisa hiru ikas-
lek ATARIA irratiko mikrofono au-
rrean euren bizipenen berri eman
dute. Gizarteratze zikloa bera zer-
tan datzan azalduz lehenik: «Ko-
lektibo ezberdinak berriz gizarte-
ratzen laguntzeko ikasketak dira». 

Horien adibide dira Jon, Maia-
len eta Igone. Errezil, Beasain eta
Hernanikoak izanik ere, Gizarte-
ratzea zikloa Inmakulada ikaste-
txean ari dira ikasten. Ikasketa
fase oso ezberdinean dago bakoi-
tza eta irratian eman dute horren
berri. Esaterako, Jon bere ikaski-
deekin alderatuta «zaharragoa»
dela dio, «formakuntza jarraia,
gaur egungo moda berriari» ja-

rraiki, ikasketetan sakontzea era-
baki du: «Sexualitate tailerrak es-
kaintzen ditut eta kolektibo ez-
berdinetara lan eremua zabaltze-
ko asmoz ikasketa hauek oso
ondo etorriko dira».   

Maialenek bestalde, «pertso-
nekin lan egitea gustatzen zaiola-
ko» aukeratu du honako zikloa.
Eta Igonerentzat arrazoi hori
bera indartu egin zen boluntario-
tza lana egin zuenean, Gautenan,
autismoa duten pertsonekin.

Ziklo horretako ikasle guztien
profila «oso soziala» dela argi dute
hirurek. Horrela izanik, lan mun-
duan trebatzeko aukera faltarik
ez dezatela izan opa die ATARIA-k. 

‘Ataria’ irratiko estudioan zuzeneko solasaldia sortu zen Jon, Maialen eta Igoneren eskutik. N. ROLDAN DE ARANGUIZ

AGENDA

Deialdiak

Anoeta.Anoetako Eragileen Feste-
tako egitaraua. Eztena eta TPR tal-
deen kontzertuak. 01:00etan.
Anoeta.Festak. 19:00. Herriko txa-
lapartariek kukuaren etorrera iraga-
rriko dute plazan. Ondoren, txupina-
zoa, kukuaren jaitsiera kanpai ho-
tsekin eta haur danborrada,
Loatzoko txarangarekin. Pregoila-
riak: Odol Emaileen Elkarteko Anoe-
tako kideak. 20:00. Sardina jatea
plazan, Kuku Elkarteak antolaturik
eta Loatzoko trikitilariek alaiturik.
21:00. Laket erromeria taldea plazan.
Anoeta.Motxila etorkizunez bete,
erakusketa. Sarek antolatutako
erakusketa.
Berrobi.Argazki Rally-ko lanen era-
kusketa. 28. Kulturaldiaren barruan
eginiko V. Argazki Rally-ko lanekin
osatutako erakusketa izango da
ikusgai. Solastoki tabernan.
Bidania-Goiatz.Bertso eskolako
ikasleen ikasturte amaierako bertso
saioa: Intza Iraeta, Ainhoa Aldalur,
Anartz Dorronsoro, Garazi Muñoa,
Eneko Aramendi, Aratz Eskisabel,
Manex Eskisabel eta Urko Sasiain.
17:30ean, Txinkorta eskolan.
Tolosa.Hassan Blasim idazlearen
Kristo irakiarraGaltzaundiren ira-
kurle taldeko hurrengo saiorako.
Maiatzeko saioan Hassan Blasim
idazle irakiarraren ‘Kristo irakiarra’ li-
burua jorratuko du Galtzaundiko ira-
kurle taldeak, Ana Isabel Moralesek
itzulia. Kultur etxean, 19:00etan.
Tolosa.Sebe Peña Albizu, atletis-
motik mendizaletasunera, hitzaldia.
Hizlaria Iñaki Garcia Uribe izango da,
Aranzadi zientzia elkartekoa. Pleno
aretoan izango da hitzaldia.
19:30ean, udaletxean.

ATARIA IRRATIA
09:00-11:00. Pasahitza.
Eskualdeko berriak, Iker Ibarluzea-
rekin eguraldia, Oskar Tenarekin ar-
tearen txokoa, Karlos Linazasoro
Kale Kantoitik, Yurre Ugarte Gal-
tzaundi irakurle taldeaz eta Tolosal-
dea Garatzenen tartea.  
11:00-12:00. Eutsi goiari.
Kirol albisteak.
12:00-13:00. Entzuteko jaioak.
Musika saioa.

15:00. Playback Ataria.Adrianna
Gaultier DJaren musika saioa.
16:00-18:00. Zebrabidea. Arrosa
Sarearen magazina.
18:00-20:00. Goizeko saioak 
utzitako onena. 
20:00. (H)ari naizela.
Imanol Artolak, felixek, gidatutako
bertso saioa.

28 KANALA
12:30. Onein.
13:30. Gaurkoan Tolosaldetik.
17:30. Gaurkoan Tolosaldetik.
21:30.Gaurkoan Tolosaldetik.
22:00. Ibilaldia Santurtzin 2018.
22:30.Ur eta lur.
23:30.Gaurkoan Tolosaldetik.

FARMAZIAK

Gaur

TOLOSA.Egunekoa.
Bronte Posada, C. 
Korreo kalea, 20. 
Telefonoa: 943 676013.
Gauekoa.Morant Barber, R. 
Zabalarreta lorategiak, 1. 
Telefonoa: 943 673849.

EGURALDIA

IKER IBARLUZEA

Gaur.Egunak bi alde izango
ditu. Lehenik ipar-mende-
baldeko haizearekin giro

makurra izango dugu, euri zaparra-
dak botako ditu, ezin dira baztertu
momentu batzuetan zaparrada han-
diak botatzea, ekaitz kutsuko zapa-
rradaren bat izan daiteke baina ekai-
tzetarako joera desagertzen joango
da, baina momentu batzuetan mar-
dul botako du, litroxka batzuk pilatuko
zaizkigu egunean zehar. Eguerditik
aurrera haizeak hego puntu bat har-
tuko du, zerua argituko zaigu zertxo-
bait, atertu egingo du. Arratsalderako
giro lasaia geratuko da.i
ha, eguna 00

Bihar.Giro lasaiagoa izango
dugu, hodeiak nagusituko
dira, momenturen batean

tantaren bat bota dezake.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

